
mAlAvatyAH parameshvarastotram

మాలావత్యాః పరమేశ్వర అథవా మహాపురుషస్తోత్రమ్

వన్దే తం పరమాత్మానం సర్వకారణకారణమ్ ।
వినా యేన శవాః సర్వే ప్రాణినో  జగతీతలే ॥ ౯॥ ౧
నిర్లిప్తం   సాక్షిరూపం చ సర్వేషాం సర్వకర్మసు ।
విద్యమానమదృష్టం  చ సర్వైః  సర్వత్ర సర్వదా ॥ ౧౦॥ ౨
యేన సృష్టా చ ప్రకృతిః  సర్వాధారా పరాత్పరా ।
బ్రహ్మవిష్ణుశివాదీనాం   ప్రసూర్యా  త్రిగుణాత్మికా  ॥ ౧౧॥ ౩
జగత్స్రష్టా స్వయం బ్రహ్మా  నియతో యస్య సేవయా ।
పాతా విష్ణుశ్చ  జగతాం సంహర్తా శంకరః స్వయమ్ ॥ ౧౨॥ ౪
ధ్యాయన్తే యం సురాః సర్వే మునయో మనవస్తథా ।
సిద్ధాశ్చ  యోగినః సన్తః సంతతం ప్రకృతేః  పరమ్ ॥ ౧౩॥ ౫
సాకారం చ నిరాకారం పరం స్వేచ్ఛామయం విభుమ్ ।
వరం వరేణ్యం వరదం వరార్హం  వరకారణమ్ ॥ ౧౪॥ ౬
తపఃఫలం తపోబీజం తపసాం చ ఫలప్రదమ్  ।
స్వయం తపఃస్వరూపం చ సర్వరూపం చ సర్వతః ॥ ౧౫॥ ౭
సర్వాధారం సర్వబీజం కర్మ తత్కర్మణాం ఫలమ్ ।
తేషాం చ ఫలదాతారం తద్బీజం క్షయకారణమ్ ॥ ౧౬॥ ౮
స్వయం తేజఃస్వరూపం చ భక్తానుగ్రహవిగ్రహమ్   ।
సేవా ధ్యానం న ఘటతే భక్తానాం విగ్రహం  వినా ॥ ౧౭। ౯
తత్తేజో మణ్డలాకారం  సూర్యకోటిసమప్రభమ్  ।
అతీవ కమనీయం చ రూపం తత్ర మనోహరమ్ ॥ ౧౮॥ ౧౦
నవీననీరదశ్యామం శరత్పఙ్కజలోచనమ్ ।
శరత్పార్వణచన్ద్రాస్యమీషద్ధాస్యసమన్వితమ్   ॥ ౧౯॥ ౧౧
కోటికన్దర్పలావణ్యం  లీలాధామమనోహరమ్ ।
చన్దనోక్షితసర్వాఙ్గం   రత్నభూషణభూషితమ్॥ ౨౦॥ ౧౨
ద్విభుజం మురలీహస్తం పీతకౌశేయవాససమ్ ।
కిశోరవయసం శాన్తం రాధాకాన్తమనన్తకమ్ ॥ ౨౧॥ ౧౩

1

గోపాఙ్గనాపరివృతం  కుత్రచిన్నిర్జనే   వనే ।
కుత్రచిద్రాసమధ్యస్థం    రాధయా పరిషేవితమ్ ॥ ౨౨॥ ౧౪
కుత్ర్చిద్గోపవేషం   చ వేష్టితం  గోపబాలకైః  ।
శతశ‍ృఙ్గాచలోత్కృష్టే  రమ్యే వృన్దావనే  వనే ॥ ౨౩॥ ౧౫
నికరం కామధేనూనాం రక్షన్తం శిశురూపిణమ్ ।
గోలోకే విరజాతీరే పారిజాతవనే వనే ॥ ౨౪॥ ౧౬
వేణుం క్వణన్తం మధురం గోపీసంమోహకారణమ్ ।
నిరామయే చ వైకుణ్ఠే  కుత్రచిచ్చ  చతుర్భుజమ్ ॥ ౨౫॥ ౧౭
లక్ష్మీకాన్తం పార్షదైశ్చ   సేవితం చ చతుర్భుజైః  ।
కుత్రచిత్స్వాంశరూపేణ  జగతాం పాలనాయ చ ॥ ౨౬॥ ౧౮
శ్వేతద్వీపే విష్ణురూపం  పద్మయా పరిషేవితమ్ ।
కుత్రచిత్స్వాంశకలయా  బ్రహ్మాణ్డే  బ్రహ్మరూపిణమ్  ॥ ౨౭॥ ౧౯
శివస్వరూపం శివదం స్వాంశేన శివరూపిణమ్ ।
స్వాత్మనః షోడశాంశేన సర్వాధారం పరాత్పరమ్ ॥ ౨౮॥ ౨౦
స్వయం మహావిరాడ్రూపం  విశ్వౌఘో యస్య లోమసు ।
లీలయా స్వాంశకలయా జగతాం పాలనాయ చ ॥ ౨౯॥ ౨౧
నానావతారం బిభ్రన్తం   బీజం తేషాం సనాతనమ్ ।
వసన్తం కుత్రచిత్సన్తం   యోగినాం హృదయే సతామ్ ॥ ౩౦॥ ౨౨
ప్రాణరూపం  ప్రాణినాం  చ పరమాత్మానమీశ్వరమ్ ।
తం చ స్తోతుమశక్తాఽహమబలా నిర్గుణం  విభుమ్ ॥ ౩౧॥ ౨౩
నిర్లక్ష్యం  చ నిరీహం చ సారం వాఙ్మనసోః పరమ్ ।
యం స్తోతుమక్షమోఽనన్తః సహస్రవదనేన  చ ॥ ౩౨॥ ౨౪
పఞ్చవక్త్రశ్చతుర్వక్త్రో  గజవక్త్రః  షడాననః ।
యం స్తోతుం న క్షమా మాయామోహితాయస్య మాయయా ॥ ౩౩॥ ౨౫
యం స్తోతుం న క్షమా శ్రీశ్చ  జడీభూతా సరస్వతీ ।
వేదా న శక్తా యం స్తోతుం కో వా విద్వాంశ్చ వేదవిత్ ॥ ౩౪॥ ౨౬
కిం స్తౌమి తమనీహం చ శోకార్తా స్త్రీ పరాత్పరమ్ ।
ఇత్యుక్త్వా సా చ గన్ధర్వీ  విరరామ రురోద చ ॥ ౩౫॥ ౨౭
ఇతి మాలావతికృతం మహాపురుషస్తోత్రమ్  ॥
శ్రీబ్రహ్మవైవర్తే     మహాపురాణే బ్రహ్మఖణ్డే  అష్టాదశాధ్యాయాన్తర్గతే 
గన్ధర్వజీవదాన  మహాపురుషస్తోత్రప్రణయనమ్   ॥

